E nderuara familje e komandantit legjendar  Adem Jashari
Të nderuara familje të Dëshmorëve

Invalidë e Veteranë të UÇK-së
Të nderuar qytetarë të Prishtinës e tërë Kosovës
Në historinë e kombeve, si dhe në historinë e kombit tonë, ka jo pak shembuj, për të mos thënë se ka mjaft të tillë, në të cilat sakrifica sublime, qëndresa, përkushtimi, janë shfaqur si simbole, nga të cilat është mbajtur gjallë historia. Kjo ka ndodhur edhe tek ne. I janë dashur kombit tonë simbole të herëpashershme, të cilët kanë marrë pas vetes edhe të ardhmen, në një mënyrë ose në një tjetër ata janë bërë fatthënësit dhe dalëzotësit e kombit që i kanë takuar. Mirëpo, ata kanë mbajtur një brez, një ngjarje, një qëndresë, një luftë, kanë pasur një përkushtim, janë ngritur mbi epokën e tyre duke u bërë pjesë edhe e epokave që do të vinin. Brezat janë përkulur në nderim të veprës dhe qëndresës së tyre.

Ata që qëndruan në memorjen e kombit si të përhershëm nuk e bënë vetë këtë, thënë të drejtën as nuk e deshën këtë, por gjithçka erdhi natyrshëm, deri sa njerëzit i bënë pjesë të jetës së tyre të përditshme.

Por rasti i Familjes Jashari ishte i një natyre krejt të veçantë. Për t'u ngritur miti i tyre nuk u deshën vite të shumta e as dekada, të qetësoheshin ngjarjet, të merrnin rrugë ato; miti i tyre u ngrit vetvetiu dhe kjo ndodhi që të nesërmen e rënies së tyre.

Ska dyshim që emri i Adem Jasharit është ndër më të njohurit dhe më të respektuarit në të gjitha trevat shqiptare. Është ndër rastet e rralla të historisë njerëzore, kur emri i njeriut, në fare pak kohë, i dalë si nga legjenda, bëhet simboli i popullit të tij. 

Të nderuar të pranishëm

Në kohët më të vështira për popullin e robëruar shqiptar, një rreze drite ngrohu të ftohtit e Marsit 1998. Marsit të sakrificës së Jasharëve. Marsit të UÇK-së. Marsit të kombit shqiptar. Çdo herë e më të freskëta janë kujtimet për dëshmorët, e çdo herë të hapura, plagët e shkaktuara nga armiku. 
Vetëm një ditë pas rënies heroike, emri i Adem Jasharit, bacës Shaban, Hamzës, dajës Osman dhe i të gjithë atyre që luftuan në atë fillim marsi, i kullave që u shkrumbuan, i jetës që u dha, i pushkëve që u ngritën, i luftës deri në sublimitet, u bënë fillesa e simbolit të popullit që i takonin. Marsi 1998, shënoi mobilizimin e përgjithshëm të popullit, nën udhëheqjen e Shtabit të Përgjithshëm të UÇK-së. Në këtë luftë të pabarabartë me armikun më të egër të shqiptarëve, toka e Kosovës u ujit me gjakun e mijëra bijëve të saj. Dëshmorët ishin rojet e atdheut e popullit. 
Lufta dhe angazhimi i luftëtarëve të UÇK-së që rezultoi me krijimin e shtetësisë së Kosovës është vetëm një pjesë e amanetit të tyre. Edhepse u bë një vit që Kosova është shtet i pavarur, edhepse njëmbëdhjetë vite pas rënies së Komandantit Legjendar Adem Jashari, Kosova ende nuk frymon lirshëm. Ende nuk jemi zot shtëpie në shtëpinë tonë. Ende kemi rezolutën 1244 në fuqi, kemi UNMIK-un, EULEX-in dhe mekanizmat e tjerë që vendosin për fatin tonë. 
Çështja kombëtare nuk ka përfunduar, por kërkohet nga ne, angazhim edhe më i madh, sepse jemi në rrethana shumë më të favorshme, për t’i dhënë shije dhe kuptim lirisë.  
Organizata e Veteranëve të Luftës së UÇK-së, si organizatë përfaqësuese e luftëtarëve dhe e idealit të luftës çlirimtare, duke çmuar kontributin e të gjithë atyre që jetën ia kushtuan Atdheut, gjithmonë do të mbetet në kujtimin dhe kultivimin e vlerave kombëtare.
Të nderuar familjarë të dëshmorëve, të jeni krenarë për bijtë dhe bijat e juaja që i rritet i edukuat dhe ja falët atdheut. Me këtë, ju nderuat veten dhe gjithë kombin mbarë.

Të gjithë të trimave të rënë fushave të nderit lavdi, përjetë lavdi.

